
Mogelegheitsstudie for kommunehuset i Sogndal 
 
 
Kommunedirektøren rår utval for plan og samfunn til å gjere slikt vedtak: 
 
 

1. Det vert gjennomført eit mogelegheitsstudie for å skape grunnlag for ei politisk 
sak som avklarar framtidig bruk av kommunehuset i Sogndal. 
 

2. Moglegheitsstudiet skal legge til rette for brei medverknad frå innbyggjarar og 
lokalsamfunnet, og legge særleg vekt på korleis bygget kan bidra til ei positiv 
sentrumsutvikling.  

 
 
 
 
 

SAKSFRAMSTILLING 

 
1.  Bakgrunn for saka 
Saka vert fremja for å legge opp ein god prosess for framtidig bruk av eigedommen 
for kommunehuset i Sogndal. Dagens bruk vil i det vesentlege bli avslutta når Saften 
er klar til bruk i første kvartal 2026. Mogelegheitsstudiet skal sikre at alle perspektiv 
vert tekne med og at innbyggjarane og lokalsamfunnet vert høyrde og tekne med på 
råd. I denne runda er saka avgrensa til å legge opp ein politisk forankra prosess som 
skal tene som grunnlag for å vurdere vidare arbeid seinare.  
 
2.  Vurderingar og konsekvensar 
 
Føringar for arbeidet 
For at moglegheitsstudiet skal vere målretta og forankra, vil desse strategiane og 
prinsippa liggje til grunn: 

- Samfunnsplanen – dei fem satsingsområda («Best på oppvekst», «Skapt for 
aktiv livsstil», «Kompetansemiljø i eliteserien», «Fruktbare tettstader», 
«Utviklingslokomotiv i Sogn»). Kommunehus-eigedomen ligg sentralt i 
sentrum og bør legge vekt på rolla bygget kan spele for eit levande sentrum 
og gode byrom kvalitetar for tettstaden 



- Eigedomsstrategi 2024 – vekt på berekraftige løysingar, god arealutnytting, og 
å forvalte kommunale eigedomar i tråd med lovverk og beste praksis 

- Klima- og energiføringar – kommunen sin klimarekneskap peikar på at bygg 
og energi er store utsleppskjelder; studiet bør derfor inkludere 
energireduserande og lågutsleppsløysingar og livsløpsvurderingar 

- Areal- og kvalitetskrav – retningsliner for universell utforming og omsyn til born 
og unge i planlegging og utforming av felles uterom 

- Naturmangfald og blågrøne strukturar – temaplanen gir føringar for korleis nye 
funksjonar/tiltak bør styrke blågrøne kvalitetar i sentrum 

- Kulturminne – kulturminneplanen gjev metodikk og omsyn som må vurderast 
ved større om- eller nybruk i etablerte sentrumsmiljø 

- Mobilitet og parkering – parkeringsstrategi og transportplan bør danne 
premissar for trafikkløysingar, tilgjenge og arealbruk rundt bygget 

- Samfunnstryggleik (KU/ROS) – kjent metodikk og lokale ROS-funn skal nyttast 
som mal for risiko- og sårbarheitsvurderingar i og rundt eigedomen 

 
Kva moglegheitsstudiet skal levere 
Studiet skal vere beslutningsgrunnlag for neste politiske sak. Det bør minimum 
omfatte: 

- Funksjonelle ambisjonar og mål for eigedommen sin framtidige rolle i sentrum, 
knytt til «fruktbare tettstader», livskvalitet og skaparkraft 

- Alternative bruksscenario. Arbeidet bør sjåast i samanheng med prosessane 
som er starta rundt frivilligheit, kultur/folkehelse/ungdom, kunnskaps- og 
næringsretta sambruk samt utfylling av «tomrom» i sentrumstilbodet. Scenario 
skal testast mot tettstadkvalitetar, økonomi, klima/energi, drift og 
gjennomførbarheit 

- Bygningsteknisk og arealjuridisk status: teknisk tilstand (overordna), krav etter 
TEK/UU, brann og HMT, reguleringsstatus og eventuelle behov for 
planavklaringar 

- Byrom og uterom: samspel med sentrumsparken og gangaksen frå senteret 
mot Fjøra, blågrøne løysingar og tilgjenge for innbyggjarar og besøkande 

- Mobilitet/parkering og logistikk: Tilkomst for gåande/syklande, kollektivnærleik, 
varelogistikk og parkeringsstrategi (inkl. moglege fellesløysingar) 

- ROS og tryggleik: overordna ROS for dei mest aktuelle scenaria med tilrådde 
avbøtande tiltak/metodar (med KU/ROS som referansemetode) 

- Økonomi og bereevne: Skisse til investerings- og driftskonsekvensar, mogleg 
finansiering (utan bindande vedtak), inntektspotensiale ved eventuelt sal, 
livsløpskostnader og risikobilete 

- Tids- og gjennomføringsløp: Rask framdrift frå val av hovudretning til eventuell 
planprosess, prosjektering og gjennomføring 

- Medverknadsdokumentasjon: Kven har medverka, metodar, innsikt og korleis 
dette har påverka vala i studiet 

 
Medverknad: Kven, korleis og når 
Kven: Innbyggjarar i og rundt sentrum, naboar, lag/foreiningar og næringsaktørar I 
tillegg må dei faste medverknadsorgana takast med på råd (Ungdomsråd, Eldreråd, 
Råd for personar med nedsett funksjonsevne), barn- og unge-representanten og 
regionale styresmakter ved behov. Barn og unge skal inviterast å uttale seg om felles 
uterom og leikeareal. 
 



Korleis: Kombinasjon av opne verkstader/medverknadslab, digitale 
innsamlingsverktøy, målretta dialogmøte (ungdom, eldsjeler, naboar), og 
stikkprøvebaserte observasjonar for å teste scenaria mot faktisk bruk. Prinsippet om 
open styringsdialog og «deltaking tidleg» gjeld.  
 
Når: Oppstart: Utarbeiding av mandat og spegling av føringar. Første medverknad 
(problemforståing og ambisjonar). Midtvegs: Presentere 2–3 hovudscenario, andre 
medverknad (prioritering og effekt). Avslutting: Høyringsutkast av studiet, tredje 
medverknad (siste innspel). Neste sak: Politisk handsaming av studiet og val av 
retning som eiga sak i løpet av første kvartal 2026. 
 
Styring, roller og kvalitet 
Politisk eigarskap: Utval for plan og samfunn har funksjonen som politisk referanse 
for prosessgjennomføringa, medan formelt vedtak ligg til kommunestyret i neste 
runde, forankra i plan- og styringshierarkiet.  
 
Administrativ leiing: Tverrfagleg arbeidsgruppe med deltakarar frå ulike sektorar og 
fagområde som er relevant for saka. 
 
Kvalitetsprinsipp: Etterretteleg, dokumentasjon av premiss, metodikk og 
medverknadsinnspel. Tydeleg og synleg kopling til samfunnsplan, eigedomsstrategi 
og vedtekne klimamål.  
 
Økonomi (i denne runda) 
I denne runda gjeld berre kostnadar knytt til gjennomføring av moglegheitsstudiet, i 
praksis medverknadsaktivitetar og utgreiingar på overordna nivå, og vert løyst 
innanfor eksisterande budsjettrammer ved bruk av administrative ressursar.  
 
3.  Konklusjon  
 
Kommunehuset i Sogndal skal ikkje nyttast til kommunale kontor som i dag frå og 
med at Saften er teken i bruk, forventa i første kvartal neste år. Dermed ligg det til 
grunn for saka: 
 

• Å vedta at det skal gjennomførast eit moglegheitsstudie som grunnlag for ei 
seinare politisk sak om framtidig bruk av eigedomen. 

• Å fastsetje rammer for brei innbyggjarmedverknad med særleg vekt på korleis 
eigedomen kan bidra til positiv sentrumsutvikling. 

 
Saka er samstundes: 

• Ikkje vedtak om sal eller omdisponering 
• Ikkje val av konkret funksjon/konsept eller finansieringsmodell 
• Ikkje oppstart av reguleringsendring eller byggesak 
• Ikkje bindande investeringsvedtak, utover å kostnadane med å gjennomføre 

mogelegheittstudiet. Desse vert dekka av eksisterande ramme.  
 
Med dette som bakgrunn vert det tilrådd å starte og gjennomføre mogelegheitsstudie 
innanfor rammene som beskrivne i vurderinga så snart som råd. Saka vart drøfta 
med tillitsvalde og vernetenesta torsdag 11. september 2025 utan merknad.  
 


